
Gazte hizkera indartzeko dauden oztopoak azaleratu dituzte Azpeitian 
Erabilera esparruak irabazi eta indartzea beharrezkotzat jo dute, gazte hizkerak aurrera egingo badu 

UNAI ZUBELDIA - AZPEITIA 

«Gazte askok euskara ezagutu bai, baina zergatik ez dute erabiltzen?». Alferkeria? Beldurra? Ezina? Gazteentzat ere erantzun zailekoa den galderari argi izpi bat aurkitu nahian dabiltza egunotan Azpeitian (Gipuzkoa). Izan ere, Urtxintxa Aisialdi Eskolak eta Ttakun Elkarteak egungo euskarazko gazte hizkeraren egoera aztertzeko jardunaldiak antolatu dituzte. Egoera aztertzeko, eta sortzen diren proposamenei helduta, aurrerantzean gazte hizkera sendoa sortzeko. 

Azterketak, proposamenak eta kritikak. Kritika zorrotzak. Gazte hizkeraren jardunaldiak ez ziren analisi hutsean geratu atzo. Iñaki Esnaola gazte hizkeraren ikertzaileak gazte hizkeraren ezaugarriak aztertzeko hizkuntz normalizazioa, hizkuntz ukipena, elebitasuna, gizartea, herria, kultura... sakon aztertu zituen; azterketa guztiek kritika zorrotz batean egin zuten bat, ordea. «Orain hamar urte gazte hizkeraz, hizkuntzaren errepertorioaz oso gutxi hitz egiten zen, eta bide horretan sartu ginen batzuk. Hamar urte joan dira, eta ezer gutxi aurreratu dugu».Adibide praktiko bat erabili zuen Esnaolak. «EHUk ez du gazteen hizkera edo hizkuntz ukipena aztertzeko departamenturik, aditu talderik sortu. Hor sekulako gabezia dago, arazo handi baten aurrean utzikeriazko jarrera bat ere egon da».EHU gogora ekartzearekin batera, EITBk estilo libururik egin ez izana, edo euskalgintzak lan lerro iraunkorrik sortu ez izana zorrotz kritikatu zuen. Kritikei aurre egiteko sendagai onena proposamen sendoa izan ohi da, eta Esnaolak berak bazuen proposamenik besapean. «Ez ote da posible, gaur egun, elkarte bat sortzea eztabaidatzeko, esamoldeak hitzartu eta komunikabide sarearen bitartez, gazteen hizkera sortze aldera, lan ildo bat planteatzeko?». 

Komikiarekin, gazte hizkera informal eta ulergarria 

Komikigintza bide hartuta, Asisko Urmeneta marrazkilariak ere xehatu zuen gaurko gazte hizkera. Bere errealitatetik, komikiaren mundutik. «Lanak batzuetan planteatu dit nola garatu dezakegun hizkera informal bat, gazte hizkera bat, modu ulergarri batean eta, aldi berean, modu sinesgarri batean». 

Irudi bidez, diagrama bidez, aztertu zuen Urmenetak hizkuntza, euskara. Piramide itxurako irudian, euskara zuzena, euskara batua, goiko muturrean kokatu zuen marrazkilariak. Gazte hizkerak zer leku du bertan? «Beheko aldean dago gazte hizkera, eta hori lantzeko euskalkiak eta bi erdarak ditugu frantsesa eta espainiera. Ondoko hizkuntzek ez dute gazteen arteko hizkera errazten». Urmenetak ere bota zuen proposamena, hizkuntzaren zuzentasuna, jatortasuna eta egokitasuna hizpide hartuta: «Egokia ez da beti jatorra, gutxitan da zuzena, baina funtzionatzen du. Hizkera egokia da, beraz, gazte hizkera indartzeko tresna».  

GAZTEEN AZTERKETA 

30-40 gazte, hausnarketan 

Gazte hizkerarik baden aztertzeko, zer hoberik gazteek eurek elkarrekin hausnartzea baino? Helduen antzera, Azpeitia, Baiona, Bilbo, Donostia, Gasteiz, Iruñea eta Lasarte-Oriako 30-40 gaztek elkarrekin aztertu zuten atzo gazte hizkeraren egoera. Atzoko moduan, gaur ere gazteek euren ondorioak aterako dituzte, eta ondoren, guztien artean, gazte hizkera indartzeko zer bide hartu definitzen saiatuko dira. 



